[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako Gobernuak Iruñerriko Aglomerazioko eta bide ardatz nagusietako zarata mapak aurkeztu ditu
Ostirala, 2008ko apirilaren 18a.  Landa Garapeneko eta Ingurumeneko kontseilariak, Begoña Sanzberrok, Iruñerriko Aglomerazioko eta Nafarroako Bide Ardatz Nagusietako Zarata Mapak aurkeztu ditu, Ingurumenaren eta Uraren zuzendari nagusi Andrés Eciolazak eta Ingurumen Kalitatearen zuzendari nagusi Pedro Zuazok lagunduta. Zarata Mapak egitea Zarataren Legeak eta Inguruko Zarataren Ebaluazioari eta Kudeaketari buruzko Europako Zuzentarauak eragindako betebeharra da.


Aipatutako araudien arabera, Espainiako 17 hiri daude beharturik mapa horien lehendabiziko fasea egitera, 250.000 biztanletik gorakoak hain zuzen. 2012rako 100.000 biztanletik gorakoak egonen dira behartuta. Nafarroaren kasuan, azterlanak Iruña eta aldameneko 18 udal ditu xede, hau da, Aglomerazioa osatzen dutenak, 280.199 biztanlerekin. Horrez gain, legeak behartzen du azterlan horretan sartzera urtean sei milioi ibilgailu baino gehiagoren zirkulazioa hartzen duten bide ardatzak. Foru Komunitatean, hauek betetzen dituzte ezaugarri horiek: A-1 Iparraldeko Autobia, A-15 Nafarroako Autobidea, Irurtzundik Tafallara bitarte, A-68 Ebroren Autobia, eta Iruñeko Saihesbideko ingurabideak. Guztira, 119’8 kilometro errepide, 6 mapa estrategiko desberdinetan banatuta.


Egindako Zarata Mapak “Estrategikoak” izenekoak dira, eta aipatutako eremuen “argazki akustikoa” ematen dute, araudia betetzat eman gabe. Proiektu osatuago baten lehenbiziko urratsa dira, erabilera nagusien arabera behin hiriko eremuen zona akustikoak ezarri ondoren, ekintza planak prestatuko baitira, egun araudiak baimentzen dituenak baino goragoko zarata mailak dituzten tokietan inguruko zarata gutxiagotzeko. Egun, hauek dira mugak: 65 dBA egunez, eta 55 dBA gauez etxebizitza eremuetan, eta 60 dBA egunez eta 50 dBA gauez aurrerantzean eginen diren etxebizitzetarako hirigintza garapenetan. Ikastetxe, ospitale eta kultur zentroen kasuan, araudiak are murritzaileagoak diren zarata mailak ezartzen ditu.
Iruñerriko Aglomerazioko Zarata Mapa


Iruñerriko Aglomerazioko inguruko zarata aztertzeko, 4 zarata-foku hartu dira kontuan (ibilgailuen trafikoa, trenbideko trafikoa, aireko trafikoa eta industriak).  Ondorio horietarako hiru parametro desberdin ezarri dira: zarata egunez (7:00etatik 19:00etara), zarata arratsaldez (19:00etatik 23:00etara) eta zarata gauez (23:00etatik 7:00etara). Laugarren parametroan (Lden) aurreko hirurak daude sartuta.


Egunez erregistratzen diren batez besteko balioak kontuan harturik, atera daitekeen ondorioa da trafikoa dela inguruko zarataren eragile nagusia Iruñean. Populazioaren %9’2k bere bizitokiaren inguruan sentitzen dituen zarataren batez besteko mailak kalitate akustikoaren muga gisa ezarrita dauden 65 dBAtik gora daude (dBA dezibelioa soinu maila neurtzeko unitatea da). Ordu tarte horretan bertan, trenbideko trafikoa, aireko trafikoa eta industria ez dira balio horretara iristen. Zehazki, egunez, eta ibilgailuen trafikoa dela-eta, 23.736 pertsona daude 65-70 dBA-ko zarata mailen eraginpean; 2.054 70-75 dBA-ko zarata mailen eraginpean eta 30, azkenik, 75etik gora daude.


Gauez, muga 55 dBA-ra jaisten denez, kalitate akustikoaren mailatik gorako zarata mailaren eraginpean dauden pertsonen kopuruak gora egiten du. Kasu horretan, ibilgailuen trafikoa inguruko zarataren eragile nagusia da eta ezarritako maila gainditzen duen ia bakarra, eta Iruñerriko bizilagunen %12’7ri eragiten dio. Laburbilduz, 55-60 dBA-ko eskalan, 32.388 pertsonari eragiten die: 32.326 pertsonari ibilgailuen trafikoak eta 62ri trenbideko trafikoak. 60-65 dBA-ko mailetan, 3.403 pertsonari eragiten die: 3.400 ibilgailuen trafikoagatik eta 3 trenbideko trafikoagatik.  65-70 dBA-ko eskalan, pertsona kopurua 132 da eta 70 dBA-tik gorako mailan, berriz, 3 pertsona.  
Zirkulazio ardatz nagusien Zaraten Mapa


Zenbait mapa eta datu sortu dira, aztertzen ari diren bide ardatz nagusien inguruan dauden zarata mailak adierazten dituztenak, bai eta zarata maila desberdinen eraginpean dauden populazioei eta etxebizitzei buruzkoak ere. Ondotik ageri dira datu batzuk bide hauei buruz: A-1 Iparraldeko Autobia, A-15 Nafarroako Autobidea (1), Iruñeko Mendebaldeko Ingurabidea, Iruñeko Ekialdeko eta Iparraldeko ingurabideak, A-15 Nafarroako Autobidea (2) eta A-68 Ebroren Autobia.  

Hitz batez, horien eraginpean dauden pertsonen kopuruak ondokoak dira, parentesi artean adierazita gaueko dezibelio eskala, salbu eta eguna eta gaua bereizten diren kasuak (Iruñeko Ekialdeko eta Iparraldeko ingurabideak eta A-15 Nafarroako Autobidea (2):

- A-1 Iparraldeko Autobia: 200 (55-60) eta 100 (60-65).

- A-15 Nafarroako Autobidea (1): Iruñetik Irurtzunera bitarteko herriak: 100 (55-60).

- Iruñeko Mendebaldeko Ingurabidea, udalerri hauetan du eragina: Aranguren, Barañáin, Berriobeiti, Zizur, Galar, Oltza, Orkoien, Iruña eta Zizur Nagusia: 500 (55-60) eta 100 (60-65).

- Iruñeko Ekialdeko eta Iparraldeko ingurabideak, udalerri hauei eragiten die: Antsoain, Aranguren, Berriobeiti, Berriozar, Burlata, Egues, Esteribar, Ezkabarte, Uharte, Iruña eta Atarrabia: 

. Egunez: 600 (65-70); eta 100 (70-75).


. Gauez: 6.600 (55-60); 2.400 (60-65); 500 (65-70); eta 100 (70-75).

- A-15 Nafarroako Autobidea (2), udalerri hauei eragiten die: Aranguren, Barasoain, Beriain, Garinoain, Noain, Oloritz, Puiu, Tafalla, Tiebas-Muru Artederreta eta Untzue: 
. Egunez: 100 (65-70).  

. Gauez: 1.200 (55-60); 500 (60-65); eta 200 (65-70).

- A-68 Ebroren Autobia, Tuterari eta Fontellasi eragiten diena: 100 (55-60).

Ekintza planak

Iruñerriko Aglomerazioko eta Nafarroako Bide Ardatz Nagusietako Zarata Mapak egitea Zarataren Legea eta Inguruko Zarataren Ebaluazioari eta Kudeaketari buruzko Europako Zuzentaraua betetzeak dakarren lehen pausoa da. Hurrengoa izanen da zona akustikoak ezartzea erabileraren arabera eta, hirugarrena, berriz, ekintza planak ezartzea kalitate akustikoaren mailak urratzen diren eremuetarako. Horretarako, Nafarroako Gobernuak ukitutako toki entitateen laguntza izanen du.

Zarata Mapen metodologia, prestaketa eta jakinarazpena

Zarata Mapak Landa Garapeneko eta Ingurumeneko Departamentuak garatu ditu, Nafarroako Unibertsitate Publikoaren Fisika Saileko Akustikako Laborategiaren parte-hartzearekin, Miguel Arana irakasleak zuzenduta, eta Trabajos Catastrales, S.A. enpresarekin. 


Zarata Mapak egiteko, Europar Batasunak gomendatutako eredu matematikoak erabili dira, eta halatan herrialde kide guztietako aglomerazio eta bide ardatz guztietako datuak alderatu ahal izanen dira. Eredu matematiko horiek kalibratu eta egiaztatu egin dira, gainera, sonometroen bidezko egiazko neurketak eginez. Helburua da urtean behin eguneratzea Zarata Mapak, kutsadura akustikoak Foru Komunitatean duen bilakaera eta gauzatuko diren ekintza planen eraginkortasuna egiaztatzeko.


Zarata Mapak, Nafarroako Gobernuaren onespen formala jaso aurretik, jendaurrean egonen dira hilabetez, 2008ko apirilaren 18an NAOn argitaratzen diren egunetik aurrera. Tramite hori gaindituta, Ingurumen, eta Landa eta Itsas Inguruneko Ministerioari igorriko zaizkio, hark Europako Batzordera igor ditzan. Informazio guztia kontsultatzeko moduan dago Ingurumen Zuzendaritza Nagusian eta www.navarra.es web orrian, Landa Garapeneko eta Ingurumeneko Departamentuaren atalean, jendaurrean dauden proiektuen multzoan.

